
ҚАЗАҚСТАНДАҒЫ ДӘСТҮРЛІ ТОҚМАШЫЛЫҚ ӨНЕРІНЕ 

ЖАСТАРЫМЫЗДЫ БЕЙІМДЕУ 

 

Еспенбетов Б.Ж. 

 

            Еліміз Тәуелсіздік алғаннан бері қарқынды дамып, өрлеу үстінде.   

еліміздің бәсекеге қабілетті елу елдің қатарына қосылу бағдарламасы бүгінігі 

күннің ең басты талабы екені белгілі. Қай қоғамда болмасын бүгініміз бен 

кешегімізді қастерлеу мен дәріптеу  қоғамымыздың парызы болып табылады.                

     Қазақ халкының дәстүрлі өнерінің түп тамыры өте тереңде жатыр. Қазақ 

өнерінің қалыптасып дамыған аймағы осы ұлттың бүгінгі мекені, соның 

төңірегі. Оның дәлелі археологиялық, палеоэтнографиялық деректер.          

     Біздің жерімізде мекендеген андронов тайпаларының қыш 

құмыраларындағы ою-өрнектер кейінгі қазақтың бау, басқұрларындағы 

нақыштарға ұқсайды. Андроновтықтардың тастан салған үйлері, шаруашылық 

құрылыстары, құдықтары кейінгі қазақтың осындай құрылыстарында көрініс 

тапқан. Одан бергі сақ, ғүн, үйсін, қаңлы тайпаларының да мәдениеттерінің 

қазақ дәстүрлі мәдениетінің қалыптасуына әсері аз болмаған. Ерте орта 

ғасырларда бүгінгі Қазақстан жерін және көрші аймақтарды мекендеген таза 

түркілік этностар және мемлекеттер тұсында бүгінгі қазақ халқы дәстүрлі 

мәдениетінің, тілінің негізі қалыптасты. Жалпы мәдениетті, әдетте, шартты 

түрде екіге бөлеміз. Ол материалдық (заттай) және рухани мәдениет. 

Материалдық мәдениетке ұстап көруге болатын заттық дүниелерді жатқызсақ, 

рухани мәдениетке көзбен көріп ұстауға келмейтін рухани құндылықтарды 

жатқызамыз. Ұлттық материалдық мәдениетте оның дәстүрлі ерекшеліктері 

анық көрініс табады. 

         Соның бірі, дәстүрлі тоқмашылық өнері – қазақ халқының ежелден келе 

жатқан, ең алғаш киімі мен үй жабдығының негізі болған қастерлі өнер. Бұл 

тамаша өнер қазіргі талап тілектер тұрғысынан жалғастырып, тұрмыспен бірге 

ұласа дамып, одан сайын жетіліп, адамдарды сұлулыққа, әсемділікке 

жетелеуде. Адамдардың тұрмыс хәлдері үнемі өрлеуіне сай олардың мәдени 

тұрмыстық тілектері өсе түсуде. Сондықтан да әр адам киген киімінің қазіргі 

сән үлгісіне сәйкес бола отырып, қайталанбас әсем ерекшелігін, даралығын 

таныта білуге тырысады. Міне, осыған орай бізге көмекке келген өнердің бірі – 

тоқымашылық өнері. Тоқымашылықпен айналысқанда адам жеке басына аса 

қажет нәрсені жасау үшін тоқымайды: осы тоқу үстіндегі түрлі түсті бояулар 

әлемінің үйлесімділігін, алуан түрлі сән үлгілерін таңдап, түрлі тоқу әдістерін 

меңгеруі адамның талғамын, шеберлігін, ой-өрісін жетілдіріп, көркемдікті 

сезіну қабілетін дамытады. Соған орай, тоқу өнері басқа да істер сияқты 

үйренуді, ізденуді қажет етеді. 

Өн бойынан даланың жұпар иісі аңқыған, сырлы өрнегі сыңғырға толы, 

көркемде көрікті халықтық өнердің жарқын әлемі біздің көз алдымызға қазақ 

халқының материалдық және рухани өмірінің ерекшеліктерін еріксіз алып 

келеді.  

 Көшіп-қонуға ыңғайлы киіз үйді даланың көкорай-шалғынды көктемгі 

келбеті барынша көрініс беретін өрнекті гүл алқабы десе болғандай. 

Қарапайымдау болғанымен көңілге қонымды, әсерлі әрі кең тынысты болып 

келетін қазақ халық әндерінің «қоңыржай» әуені секілді, киіз үйдің ішкі 

көрінісінің өрнектік сипаты – мен реңтердің бір өңкей қарама-қайшылығына 

құрылса да, бірімен-бірі үйлесе, ұласа келе көз жауын аларлық сәнді 

композициялық тұтастық құрайды.  

 Туырлық, үзік, түндік, киіз есік секілді киіз үйдің сыртқы әбзелдері үй 

сүйегін бірімен-бірін біріктіретін бау-басқұрлардың үстінен түседі.  

 Киіз үйдің кереге мен туырлық арасынан айналдыра тұтылатын шилер 

орамалау арқылы түсірілетін өрнектермен көмкеріледі. Керегеге түкті, тақыр 

және тұс кілемдер ілініп, еденге текемет, сырмақ, алаша төселеді. Бұл 

жиһаздардың қай-қайсысы болмасын өзінше бір көркемдік әлемі.  

 Екі ұшы екі босағаға байланатын басқұр кереге мен уық алақанының 

аралығына бекітіледі. Шаңыраққа шашағы сәнді бау мен жел баулар тағылады. 

Тіпті, киіз үйдің сүйегін бірімен-бірін біріктіретін шалма, таңғыш, құр, белдеу-

баулар да өрнектеліп тоқылады. Мұның бәрі де халық шеберлігінің қолынан 

шыққан. Кез келген өрнек үлгісін кілемге түсіре алатын өрнекшілерді халық аса 

құрметтейді. Халық шеберлері кілем тоқу өнерінің ұлттық дәстүрлерін әлі де 

жоймай ұластыра түсуде. Олар түс қонымдылығын табиғи танып, дәстүрлі ою-

өрнек ырғақтарын еркін өрістету суреткерлігі арқылы кімді де болмасын күні 

бүгінге дейін таңдандырады. Кілемнің өрнектері негізінен тұрпаттылау 

көрінгенімен, алайда, оның осы бір тұрпаттылығының өзіне ішкі биязылық, 

үлкен мәнерлілік, аса мәнділік бар. Халық шеберлерінің тоқу әдіс-тәсілдері де 

мол. Бұл қасиет қазақтың халықтық тоқымашылық өнері түрлерінің сәнділігін 

арттырып, өңдік сипатын аша түседі. Ою-өрнек түрлері секілді тоқу тәсілдері 

де Қазақстанның әрбір аймағының өзіне тән тоқымашылық ерекшеліктерін 

сипаттайды.  

           Бүгінгі болашақ ұрпақ ертеңгі қоғамның иесі, сол қоғамның иелері 

халқымыздың тұрмыс қажеттілігінен туындаған ұлттық өнер мұраларын сақтап, 

сұрыптап, қазіргі уақытта сәнді етіп, ұлттық мәдениетімізді қолданбалы сәндік 

қолөнермен өркендету. Тәуелсіз мемлекетімізде ертеңгі ұрпақтың рухани 

байлығы мен мәдениетіне, саналы ұлттық ойлау қабілеті мен біліміне, іскерлігі 

мен кәсіби шеберлігіне байланысты фабрикалар шығаратын бұйымдарға 

қарағанда халық шеберлері жасаған бұйымдар жоғары бағалануда. Қазіргі кезде 

жаңа өмір өзінің жаңа талаптарын қойып отыр. Оның міндеті өнердің бұрынғы 

келбетін бүгінгі күнге табиғи етіп жаңарту.  

           Бүгініміз бен келешегімізді еліміздің дәстүрлі тоқымашылық өнері 

бұйымдары арқылы атадан балаға мұра болып келе жатқан мәдениетіміздің 



нәрлі қайнарына айналдыру әрқайсымыздың перезенттік борышымыз.  

            Қортындылай келе айтарымыз халықымыздың дәстүрлі тоқымашылық  

өнері сол халықтың ғасырлар бойы бастан кешкен өмір салтының, танымдық 

түсінігінің жарқын айғағы болып есептеледі.  

Қазіргі күннің талабы жастарымыздың алдына жаңа бір міндет қойып 

отыр – өмірге қадам басқан әр жастарымыз жаңа заман талабына сай және өз 

тағдырына өзі жауапты болуы керек, сонымен қатар нарықтық жағдайда  

алдына қойған мақсатын анықтай алатын маман иесі ретінде қабілеттік таныту 

керек, осы орайда айтарымыз халқымыздың дәстүрлі тоқымашылық өнеріне  

жастарымызды бейімдей алған жағдайда және оларды осы кәсіпке тартатын 

болсақ, онда дәстүрлі тоқымашылық өнері де келешекте еліміздің қажетті 

сұранысына ие болар еді деп түйіндейміз.  

